
ՀԻՄՆԱՎՈՐՈՒՄ
«Վարձակալությամբ անշարժ գույք տրամադրելու մասին» Հայաստանի Հանրապետության կառավարության որոշման նախագծի ընդունման անհրաժեշտության մասին

Հաշվի առնելով, որ ՀՀ վարչական դատարանի վարույթում գտնվող թիվ ՎԴ/7252/05/22 գործով հայցվոր ՀՀ գլխավոր դատախազության, պատասխանող ՀՀ կադաստրի կոմիտե, երրորդ անձինք «Արտասահմանյան երկրների հետ մշակութային համագործակցության հայկական ընկերություն հասարակական կազմակերպության, «ԱՕԿՍ սահմանափակ պատասխանատվությամբ ընկերության, «Օշըն Փըսիֆիք Գլոբըլ Փրոփըրթիզ Լիմիթիդ ընկերության, Գագիկ Սահադյանի և Ադելա Ստեփանյանի միջև կնքվել է հաշտության համաձայնություն, համաձայն որի Երևան քաղաքի Աբովյան փողոց թիվ 3 հասցեում գտնվող անշարժ գույքի նկատմամբ սեփականության իրավունքը փոխանցվել է Հայաստանի Հանրապետությանը՝ ՀՀ կառավարության կողմից 23.11.2023թ. թիվ 2027-Ա որոշմամբ քաղաք Երևան Աբովյան փողոց 3 հասցեում գտնվող 701.4 քառ.մետր մակերեսով տարածքը (առկա է ընդհանուր 418.16 քառ.մետր մակերեսով ինքնակամ շինություններ և մեկ ինքնակամ դուռ, որից 382.56 քառ.մետր մակերեսով ինքնակամ կառուցված շինությունը ներկայացվել է «ՀՀ քաղաքացիական օրենսգրքում լրացումներ և փոփոխություններ կատարելու մասին» 16.12.2021թ. ՀՕ397-Ն ՀՀ օրենքի 2-րդ հոդվածով սահմանված ժամկետի ավարտից հետո) և դրա զբաղեցրած, օգտագործման ու սպասարկման համար հատկացված 0.00362 հա ՀՀ սեփականություն և 0.04538 հա ընդհանուր բաժնային սեփականություն հանդիսացող հողամասն ամրացվել է Հայաստանի Հանրապետության տարածքային կառավարման և ենթակառուցվածքների նախարարության պետական գույքի կառավարման կոմիտեին: 
Ելնելով վերոգրյալից և հաշվի առնելով, որ ՀՀ ՏԿԵՆ պետական գույքի կառավարման կոմիտե են ստացվում դիմումներ վերը նշված անշարժ գույքը վարձակալության տրամադրելու խնդրանքով, ինչպես նաև այն, որ վերջինս Հայաստանի Հանրապետության կառավարության 2004 թվականի հոկտեմբերի 7-ի N 1616-Ն որոշմամբ հաստատված Հայաստանի Հանրապետության Երևան քաղաքի պատմության և մշակույթի անշարժ հուշարձանների պետական ցուցակում ընդգրկված է որպես հանրապետական նշանակության հուշարձան, ելնելով պետական գույքի արդյունավետ կառավարման և պետական բյուջեի մուտքերն ապահովելու տեսանկյունից՝ նպատակահարմար է Երևան քաղաքի Աբովյան փողոց թիվ 3 հասցեում գտնվող Հայաստանի Հանրապետության սեփականություն հանդիսացող անշարժ գույքը տրամադրել վարձակալության մրցութային եղանակով:
[bookmark: _GoBack]Միաժամանակ հաշվի առնելով, որ նշված շենքի 49.8 քառ.մետր մակերեսով նկուղային տարածքը հանդիսանում է «Թիֆլիս» ՍՊԸ-ին սեփականության իրավունքով պատկանող քաղաք Երևան Աբովյան 3 շենք թիվ 1 շինություն հասցեին հարակից տարածք և վերջինս դիմել է նշված նկուղային տարածքը վարձակալելու խնդրանքով, նպատակահարմար է համարվել մրցութային եղանակով վարձակալության տրամադրել շենքի 1-ին, 2-րդ և 3-րդ հարկերի տարածքը՝ ընդհանուր 651.6 քառ. մետր մակերեսով, իսկ նկուղային տարածքի ամսական վարձավճարի շուկայական արժեքի գնահատման աշխատանքների ավարտից հետո քննարկել վերջինս վարձակալության տրամադրելու հարցը:
  «Վարձակալությամբ անշարժ գույք տրամադրելու մասին» Հայաստանի Հանրապետության կառավարության որոշման նախագծի ընդունման կապակցությամբ պետական բյուջեում նախատեսվում է եկամուտների ավելացում:
«Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ». Որոշման նախագիծը բխում է Կառավարության 2021-2026թթ. ծրագրի 6.7 կետով սահմանված Պետական գույքի արդյունավետ կառավարման դրույթներից. մասնավորապես՝ սահմանվելու է պետության գործառույթների իրականացման համար անհրաժեշտ օտարման ոչ ենթակա անշարժ գույքի կազմը և նախընտրելի կառուցվածքը։  

